Gwasanaeth Teuluol – Solomon
Yn awr, digwyddodd y pethau hyn iddynt hwy fel esiamplau, ac fe'u hysgrifennwyd fel rhybudd i ni, rhai y daeth terfyn yr oesoedd arnom. Felly, bydded i'r sawl sy'n tybio ei fod yn sefyll, wylio rhag iddo syrthio. 







1 Corinthiaid 10:11-12

Ein thema ar gyfer y gwasanaeth yw – ‘Cadw’n ddoeth’. Bydd y plant wedi bod yn darllen ac yn dysgu’r hanes dros y mis diwethaf, ac wedi cynhyrchu gwaith crefft, lluniau a.y.b. Cofiwch gadw amser yn ystod y gwasanaeth er mwyn i’r plant gael dangos eu gwaith.

Mae yna gyflwyniad Power Point o’r gwasanaeth hefyd, ac mae’r rhifau ar ochr y dudalen yn cyfateb i rifau'r sleidiau ar y cyflwyniad hwnnw. Os na fyddwch yn defnyddio’r cyflwyniad digidol, bydd angen ail-gynhyrchu ychydig o’r deunydd er mwyn eich cynorthwyo.
1. Croeso a chyflwyno’r thema 

Heddiw, rydym am edrych ar hanes trydydd brenin Israel. ‘Doedd Duw ddim yn awyddus iawn i Israel gael brenin, a hynny oherwydd bod ganddynt frenin yn barod! Duw oedd eu brenin. Dywedodd Duw wrthynt y byddai brenin yn siþr o droi eu calonnau oddi wrtho, y byddai brenin yn debygol o fynd â’r bechgyn i ffwrdd i ymladd, ac y byddai’n mynnu bod pobl yn talu trethi uchel er mwyn ei gadw!
2. Darlleniad (1 Samuel 8: 1-7; 19-22)
Felly dyma holl henuriaid Israel yn cyfarfod a mynd at Samuel i Rama, a dweud wrtho, "Yr wyt ti wedi mynd yn hen, ac nid yw dy feibion yn cerdded yn dy lwybrau di; rho inni'n awr frenin i'n barnu, yr un fath â'r holl genhedloedd." Gofidiodd Samuel eu bod yn dweud, "Rho inni frenin i'n barnu", a gweddïodd Samuel ar yr ARGLWYDD. Dywedodd yr ARGLWYDD wrth Samuel, "Gwrando ar y bobl ym mhopeth y maent yn ei ddweud wrthyt, oherwydd nid ti ond fi y maent yn ei wrthod rhag bod yn frenin arnynt. Yn union fel y gwnaethant â mi o'r dydd y dygais hwy i fyny o'r Aifft hyd heddiw, sef fy ngadael a gwasanaethu duwiau eraill, felly hefyd y gwnânt â thithau. Gwrando'n awr ar eu cais, ond gofala hefyd dy fod yn eu rhybuddio'n ddifrifol ac yn dangos iddynt sut un fydd y brenin a fydd yn teyrnasu arnynt." 
Gwrthododd y bobl wrando ar Samuel. "Na," meddent, "y mae'n rhaid inni gael brenin, i ni fod yr un fath â'r holl genhedloedd, gyda brenin i'n barnu a'n harwain i ryfel ac ymladd ein brwydrau." Gwrandawodd Samuel ar y cyfan a ddywedodd y bobl, a'i adrodd wrth yr ARGLWYDD. Dywedodd yr ARGLWYDD wrth Samuel, "Gwrando ar eu cais, a rho frenin iddynt."
3. Gweddi

Arweinydd:
Diolch am y cyfle i ddod i’r oedfa heddiw

Cynulleidfa:
Arglwydd, rho dy oleuni i ni

Arweinydd:
Diolch am gael dod i Dy addoli

Cynulleidfa:
Arglwydd, rho dy oleuni i ni

Arweinydd:
Diolch fod Iesu wedi agor ffordd i ni

Cynulleidfa:
Arglwydd, rho dy oleuni i ni

Arweinydd:
Arglwydd, agor ein clustiau, agor ein llygaid, agor ein calonnau

Cynulleidfa:
Arglwydd, rho dy oleuni i ni. Amen

4. Cân
‘Agor ein llygaid’ (CFf. 425)

5. Cyflwyniad 1
Gofynnwch i’r plant i roi enghreifftiau o sefyllfaoedd lle defnyddiwyd y geiriau - ‘mi wnes i ddweud!!!’  Gall fod yn rhywbeth y maent wedi clywed gan rieni, athrawon, ffrindiau a.y.b. Os bydd y plant yn araf, defnyddiwch yr esiampl ganlynol,
‘Mae Dafydd wedi dod adre o’r ysgol, ac wedi mynd i newid er mwyn cael mynd allan i chwarae. Mae mam yn gofyn a oes ganddo waith cartref i’w wneud. Mae’n ateb drwy ddweud y bydd yn ei wneud yn ddiweddarach. Ymateb ei fam yw dweud wrtho y byddai’n siþr o anghofio. Wedi dod i nôl ei swper, ac yna gwylio’r teledu, mae hi’n amser gwely, ac yn sydyn, mae’n cofio wrth baratoi ei fag nad yw’r gwaith wedi’i wneud. Mae’n mynd i lawr y grisiau i gyhoeddi na all fynd i’w wely – mae ganddo waith cartref. ‘Mi wnes i ddweud mai fel hyn y byddai hi!!!’ oedd ymateb ei fam.

Gobeithio y bydd hyn yn sbarduno’r plant i adrodd hanesion tebyg. Rhowch gyfle i ddau neu dri, ac yna dywedwch wrthynt ein bod newydd glywed o’r darlleniad o’r Beibl, fod Duw wedi dweud wrth y bobl na fydd hi’n beth da iddynt gael brenin. Byddai’r brenin yn troi ei gefn ar Dduw, a byddai’r bobl yn gwneud yr un fath. Ond, roedd y bobl, fel ninnau yn aml, yn gwrthod credu y byddai hynny yn wir. 

6. Llun y Brenhinoedd

Heddiw, rydym am edrych ar hanes y Brenin Solomon. Hwn oedd trydydd Brenin Israel, a brenin olaf Israel gyfan, oherwydd pan ddaeth ei fab i’r orsedd fe rannodd y genedl yn ddwy. Wedi i hynny ddigwydd, ni chafwyd brenin a chanddo unrhyw drefn i arwain y bobl i wrando ar, ac i ddilyn Duw.

7. Cân
‘Hapus wyf fi am fod Iesu’n y nef’ (CFf. 402)
8. Darlleniad  (1 Brenhinoedd 3:5-12; a 4:30,34)
Ymddangosodd yr ARGLWYDD i Solomon yn Gibeon, mewn breuddwyd yn ystod y nos; a dywedodd DUW, "Gofyn beth bynnag a fynni gennyf." Dywedodd Solomon, "Buost yn ffyddlon iawn i'm tad Dafydd, dy was, am iddo gerdded gyda thi mewn gwirionedd a chyfiawnder gyda chalon gywir. Ie, roeddet ti wedi aros yn ffyddlon iawn iddo, a rhoi iddo fab i eistedd ar ei orseddfainc heddiw. Yn awr, O ARGLWYDD fy Nuw, gwnaethost dy was yn frenin yn lle fy nhad Dafydd, a minnau'n fachgen ifanc, dibrofiad. Ac y mae dy was yng nghanol dy ddewis bobl, sy'n rhy niferus i'w rhifo na'u cyfrif. Felly rho i'th was galon ddeallus i farnu dy bobl, i wybod y gwahaniaeth rhwng da a drwg; oherwydd pwy a all farnu yr holl bobl yma?" Bu'n dderbyniol yng ngolwg yr ARGLWYDD i Solomon ofyn hyn, a dywedodd Duw wrtho, "Oherwydd iti ofyn hyn, ac nid gofyn i ti dy hun flynyddoedd lawer, na chyfoeth, nac bywyd dy elynion, ond gofyn deall wrth wrando achos, gwnaf yn ôl dy eiriau. Rhoddaf iti galon ddoeth a deallus, fel na bu dy fath o'th flaen, ac ni fydd un arall yn codi chwaith ar dy ôl. Rhoddodd Duw i Solomon ddoethineb a deall helaeth, a’r gallu i amgyffred mor eang â thraeth y môr. Yr oedd doethineb Solomon yn fwy na doethineb holl bobl y Dwyrain a'r Aifft; Daethant o bob cenedl i wrando doethineb Solomon, a daeth holl frenhinoedd y ddaear a glywodd am ei ddoethineb. 
9. Cyflwyniad 2 - Dechrau da

Mae’r lluniau ar y sleid yma’n dangos gwaith sydd wedi ei ddechrau. Mae yna addewid mawr i’r gwaith, ac mae’n amlwg fod y sawl sydd wedi dechrau o ddifrif gyda’i ymdrech.

Gofynnwch i’r plant beth y maent yn hoffi ei wneud gyda’u dwylo - e.e. lliwio, helpu peintio yn y tŷ, helpu yn yr ardd/ar y fferm. Fydd y plant yn mwynhau cael eu canmol am fod yn barod i helpu?
Gofynnwch i’r plant faint ohonynt sydd yn medru chwarae'r offerynnau hyn. (Piano, ffidil, corn, telyn). Yna, gofynnwch i’r gynulleidfa faint ohonynt gafodd wersi ar yr offerynnau hyn?
10.                Bydd rhai o’r plant yn gadael y gwaith ar ei hanner? Fydd yna rai yn cychwyn chwarae a                chael gwersi offerynnol, ond yna’n diflasu ac yn rhoi’r ffidil yn y to? Faint o’r gynulleidfa sydd wedi parhau i chwarae'r offerynnau hyn?
11. Solomon – dechrau da
Amser pleidleisio! Bydd yna ddau opsiwn i bleidleisio, yn gyntaf, dylai pawb sy’n credu eich bod yn mynd yn ddoethach wrth i chi fynd yn hÿn roi eu dwylo i fyny. Cyfrwch y pleidleisiau. Yn ail, dylai pawb sy’n credu eich bod yn mynd yn fwy annoeth wrth i chi fynd yn hÿn roi eu dwylo i fyny. Cyfrwch y pleidleisiau. Pwy enillodd y bleidlais tybed? Fel arfer mae pobl hÿn yn credu eu bod yn ddoethach, ac mae’r rhai iau yn credu mai hwy yw’r doethaf. Yn ein stori o’r Beibl heddiw, byddwn yn dod i adnabod dyn doeth iawn a drodd yn annoeth wrth iddo heneiddio.
12. Sgets – Dechrau Canmol a Diwedd Canmol!

Solomon

Wel was hoff, dyma ni, wedi blynyddoedd o gynllunio, o edrych ymlaen, o 
freuddwydio, dyma adeiladu!

Adlewyrchiad
Adeiladu! Smart iawn hefyd os ga’i ddeud

Solomon

Ti’n iawn, ac fe gei di ddeud – cofia, adeiladu rhywbeth i Dduw yw’r job yn fan 
hyn

Adlewyrchiad
Wel ie siþr iawn – roeddwn i’n deall hynny. Cofia, mae angen dy ganmol di am y 
job hefyd, fel maen nhw’n deud – ‘does gan Dduw ddim dwylo ond ein dwylo ni’

Solomon

O! Ie! Diolch yn fawr. Er, dwi ddim yn edrych am ddim canmoliaeth cofia. Mae’r 
lle 'ma’n edrych yn hardd, ac mae o’n anferth. Dwi ddim yn credu fod yna adeilad mor fawr, mor ddisglair, mor ‘absoloutely fabulous’ wedi’i weld erioed. Wyt ti’n hoffi’r cyffyrddiad bach ciwt yn y cysegr?
Adlewyrchiad
Sori?

Solomon

Wel, rhoi côt o aur ar y waliau, y nenfwd a’r lloriau. Er mwyn yr Arglwydd wrth 
gwrs.

Adlewyrchiad
Wel ie, debyg iawn. Cofia, dy syniad di oedd hynny.

Solomon

Ie, mae’n debyg

Adlewyrchiad
Oedd y ddynes bwysig ‘na wedi rhyfeddu?
Solomon

Dynes bwysig?

Adlewyrchiad
Honna ddaeth i fyny i weld y lle.

Solomon

O, y Frenhines Sheba! 

Adlewyrchiad
Dyna ni, roedd honno wedi gwirioni.

Solomon

Ti’n meddwl hynny?

Adlewyrchiad
Yn sicr iawn eich mawrhydi. Ac os ga’i ddeud – roedd hi wedi gwirioni ychydig 
arnoch chi hefyd.

Solomon

Paid â deud hynna wrth un sydd wedi priodi yn barod.
Adlewyrchiad 
Dwi’n gwybod dy fod wedi priodi, 700 o weithiau!!

Solomon

Gymaint â hynny?

Adlewyrchiad
700 o weithiau, a dim sôn am ysgariad, jest swp o wragedd!
Solomon

A swp o famau yng nghyfraith!
Adlewyrchiad
Dim yn ddoeth iawn! A beth am y 300 arall?

Solomon

Wel, mae angen ychydig o gysur. Beth bynnag, dwi wedi adeiladu’r deml yma i 
ddangos mor fawr yw Duw.

Adlewyrchiad
A dim awgrym o ba mor fawr wyt ti?
Solomon
Dim.
Adlewyrchiad
Mmmmmm. Felly mae Duw yn bopeth iti?

Solomon
Popeth

Adlewyrchiad
Felly, pam cymaint o adeilad? Cymaint o aur? Cymaint o wragedd?
Solomon
Jest ychydig bach o gysur.

Adlewyrchiad
A dim i’w wneud â thi, dim tynnu sylw i ti dy hun
Solomon
Wel, fel yr oeddet yn dweud - ‘does gan Dduw ddim dwylo ond ein dwylo ni’.

Adlewyrchiad
Beth? Fase Duw ddim yn medru gwneud hebot ti?
Solomon
Wel, na, dwi ddim yn meddwl.

Adlewyrchiad
Clyw ar beth mae Duw yn ei ddweud Solomon
13. Darlleniad  (1 Brenhinoedd 11:1-4, 6 a 9-11)
14. Cân - ‘Ceisiwch yn gyntaf teyrnas ein Duw’
15. Cymhwyso - Dechrau Canmol, Canmol yn y Canol a Chanmol yn y Diwedd
Rhedeg ras - 
Gofynnwch i’r gynulleidfa pa ran o’r ras sydd bwysicaf os ydych am ennill gwobr? Cael cychwyn da, cael ras dda neu gael diwedd da? Mae athletwyr yn ymarfer y cychwyn gannoedd o weithiau i wneud yn siþr nad ydynt allan o’r ras cyn cychwyn! Ond, ar yr un pryd, rhaid wrth ymarfer hir a chydwybodol i wneud yn siþr eu bod yn rhedeg y ras yn dda. Ac yna, yn arbennig i rai sy’n rhedeg ras fer, rhaid ymarfer gorffen, a gwybod pryd i blygu am y tâp ar y llinell derfynol.

Mae’r bywyd Cristnogol yn debyg iawn i ras. 
16. Adnod 
Yn ein hadnod heddiw, mae Paul yn dweud wrth y Corinthiaid i ddysgu gan bobl sydd wedi llwyddo i redeg ras dda, a dysgu gan y rhai sydd wedi cychwyn yn dda, ond yna wedi methu cadw i fynd.

Rhaid cychwyn â Iesu, rhaid rhedeg â Iesu, rhaid gorffen â Iesu. 
Dechreuodd Solomon yn dda iawn, ac am gyfnod, bu’n rhedeg yn dda. Ond ar ryw adeg yn ystod y ras aeth Solomon yn fwy pwysig i Solomon na Duw ei hun. Rydym yn gwybod hyn oherwydd mae’n cefnu ar Dduw, yn anghofio cyfraith Duw, yn llenwi ei fywyd â phethau a phobl, ac yn y diwedd, dim ond Solomon oedd yn bwysig. Fel rhedwr sy’n gwirioni mwy ar y dyrfa ac ar eu canmoliaeth, yn hytrach na chanolbwyntio ar y ras, aeth Solomon i edrych ar ei hun, ar bopeth ac ar bawb ond Duw. Y ffordd i gadw’i redeg, i ennill y ras, yw cadw ein golwg ar Iesu.
17. Gweddi
18. Emyn Cynulleidfaol – ‘Cymer Arglwydd f’einioes i’
